
ЖӘНІБЕКОВА Әсел Әнуарбекқызы,
№8 мектеп-лицейінің Қазақстан тарихы пәні мұғалімі.
Астана қаласы, Байқоңыр ауданы

«ОЯН, ҚАЗАҚ!» - ҰЛТ РУХЫН ОЯТҚАН ТУЫНДЫ

ХХ ғасырдың басы қазақ қоғамы үшін рухани, әлеуметтік әрі саяси тұрғыдан ауыр сынақтар кезеңі болды. Патшалық Ресейдің отарлау саясаты ұлттық өзіндік болмысқа, мәдениеттің табиғи дамуына және халықтың сана-сезіміне қатты әсер етті. Қазақ елінің еркін әрекет ету мүмкіндігі шектеліп, тіл, діл және дәстүрлі дүниетанымы үлкен қауіпке ұшырады. Осындай тарихи жағдайда қазақ зиялылары ұлтты серпілту, елдің болашағын айқындау және тәуелсіздік идеясын тірілту жолында белсенді күрес жүргізді. Бұл қозғалыстың көш басында азаматтық ұстанымы берік, ағартушылық мұраты айқын Міржақып Дулатұлы тұрды.
Дәл осы жылдары ұлттық санаға зор ықпал еткен үш бірдей көлемді еңбектің жарық көруі қазақ қоғамында терең серпіліс туғызды. Олар — Абай Құнанбайұлының өлеңдер жинағы, Ахмет Байтұрсынұлының «Қырық мысалы» және Міржақып Дулатұлының публицистикалық-лирикалық бағыттағы «Оян, қазақ!» атты атақты туындысы. Бұл еңбектер сол тарихи кезеңдегі қазақ халқының ой-өрісін, рухани бағыт-бағдарын түбегейлі өзгертіп, ұлттық жаңғыру идеясының қуатты алғышартына айналды.
Сол дәуірдің қоғамдық ахуалы мен ұлттық интеллигенцияның рөлін талдай келе, белгілі мемлекет және қоғам қайраткері Сәкен Сейфуллин өзінің «Қазақ зиялылары жайында» атты еңбегінде маңызды тұжырым жасайды. Ол 1905 жылдан бастап қазақ оқығандары ортасында революциялық ой-толқындардың күшейгенін, ұлттық теңдікке, бостандық пен азаттыққа үндеу бағытындағы идеялардың кең тарағанын атап өтеді. Сейфуллиннің пікірінше, сол уақыттағы ұлттық интеллигенцияның алдыңғы легін Әлихан Бөкейхан, Міржақып Дулатұлы және Ахмет Байтұрсынұлы құраған. Оның бұл бағасы кездейсоқ емес, өйткені аталған қайраткерлер қазақтың қоғамдық-саяси өмірінде бас көтерер жетекші күш ретінде танылды.
Міржақып Дулатұлының шығармашылық жолы қазақ халқының саяси серпілістер мен тарихи өзгерістерге толы күрделі кезеңімен тұспа-тұс келді. Оның әдеби және публицистикалық таланты ұлт оянуының, еркіндікке ұмтылған қоғамдық қозғалыстардың дәл қарсаңында кемеліне келіп, халықтың рухани сұранысына жауап берген шығармалар дүниеге әкелді. Осы тұрғыдан алғанда, «Оян, қазақ!» жинағы автордың азаматтық ұстанымын анық көрсетіп қана қоймай, тұтас бір дәуірдің идеялық жалауына айналды.
Міржақыптың «Оян, қазақ!» еңбегі ұлттық ояну дәуірінің рухани ұранындай қызмет атқарды. Жинақ тек көркем сөздің үлгісі ғана емес, халықты бостандыққа, білім мен ой еркіндігіне, бірлік пен намысқа шақырған идеологиялық үндеу ретінде қабылданды. Ақын қазақ қоғамының тоқырауы сыртқы саяси қысымнан ғана емес, ішкі рухани әлсіздік пен әлеуметтік енжарлықтан да туындағанын терең түсінді. Сондықтан ол ең алдымен қоғамдық сананы сергектікке, өзіндік «менін» тануға бағыттауды басты міндет деп санады. Осы бағытта «оян» идеясы оның шығармашылығындағы негізгі рухани өзекке айналды.
«Оян» мотивінің мәні — өткенді саралап, қазіргі жағдайды түсініп, болашаққа жауапкершілікпен қарауға үндеу. Бұл тек саяси ұстаным емес, халықтың өзін-өзі жаңғыртуына негізделген рухани тұжырым. Ақынның басты мұраттары — ағартушылықты күшейту, ұлттық намысты қорғау, жалқаулық пен бейқамдық, рухани мешеу сияқты жағымсыз құбылыстармен күресу және халықты өз тағдыры үшін жауапкершілік алуға бағыттау.
Міржақып Дулатұлының ақындық және қоғамдық мұрасы қазақ халқының ХХ ғасыр басындағы саяси-әлеуметтік ахуалымен сабақтасып жатыр. Ұлт тағдырының ауыр кезеңін айқын сезінген қаламгер отаршыл саясаттың қазақ қоғамына тигізген рухани зардаптарын өткір көрсетіп, халық санасының жаңғыруын шығармашылығының негізгі бағытына айналдыруына өлең тармақтарының ішіндегі «Жер кетті, дін нашарлап, хал арам боп» деген жолдары анық көрсетеді. Осы себепті «оян» мотиві оның поэзиясында азаматтық көзқарастың, ұлттық дербестік пен рухани қарсылықтың біртұтас символы ретінде қалыптасты. Бұл идея халықтың санасын селт еткізіп, еркіндік, жауапкершілік және ұлттық тәуелсіздік ұғымдарын басты құндылықтар ретінде ұсынды.
«Оян, қазақ!» жинағы жарық көргеннен кейін отарлық езгідегі қазақ қоғамында ерекше серпіліс туғызды. Оның маңыздылығы поэзиялық шығарма ретіндегі көркемдік сипатында ғана емес, ұлт санасын оятуға бағытталған астыртын мағынадағы саяси-рухани үндеу ретінде танылғанында еді. Міржақып халық арасында белең алған енжарлықты, бойкүйездік пен көнбістікке бой алдыруды рухани тәуелділіктің ең қауіпті түрі деп санады. Сол себепті ақын қолданған «оян» ұғымы тек физикалық сергектікке емес, ең алдымен ішкі сананың сілкінісіне, ойдың жаңаруына бағытталды. Оның атақты жолдарындағы: «Көзіңді аш, оян, қазақ, көтер басты; Өткізбей қараңғыда бекер жасты» деген ескертуі — халықтың уақытты бос өткізіп, тарихи шешуші кезеңде әрекетсіз қалу қаупіне назар аудартқан символдық үндеу. Бұл өлең жолдарында сақтандыру да, сенім де, ел болашағына деген үлкен жауапкершілікке шақыру да қатар берілген.
Ақын «қараңғылық» сөзі арқылы білімсіздікті, ұлттық сананың әлсіреуін, қоғамдық немқұрайдылық пен отарлық психологияның дендеп енуін бір ұғымға біріктіреді. Оның түсінігінде ояну — бір сәттік эмоциялық серпілу емес, тарихи жадыны жаңғыртуға, ұлттың өзіндік «Менін» қайта қалпына келтіруге бағытталған ұзақ әрі жүйелі үрдіс. Міржақып бұл өзгерістің бастауы жеке тұлғадан басталуы тиіс деп білді, өйткені қоғамды өзгерту үшін әр адамның сана деңгейіндегі қайта түлеу қажет. Оның шығармаларында білімге ұмтылу, еңбексүйгіштік, ұлттық намыс пен арды қорғау — халықтың мәдени әрі рухани тіршілігінің негізгі шарты ретінде көрсетілген.
Міржақып Дулатұлының өмір жолы XX ғасырдың басындағы қазақ зиялылары бастан өткерген күрделі тарихи жағдайлардың айқын көрінісі болып табылады. Оның тағдыры патшалық Ресейдің отаршылдық саясаты, кеңестік кезеңдегі саяси бақылау, кейінгі сталиндік қуғын-сүргін сияқты зұлматтармен тығыз байланысты болды. Қайраткер өз замандастарының көбіндей сындарлы кезеңде әділет пен ұлттық мүддені қорғауды басты мақсат етіп, жеке басының қауіп-қатерін елемей, елінің болашағы үшін күресті. Дулатұлының азаматтық ұстанымы мен шығармашылық мұрасы қазақтың азаттық идеясын көтерген қайраткерлерге тән ауыр да қайғылы тарихи тағдырдың бір үлгісі ретінде көрінеді.
ХХ ғасыр басындағы қазақ қоғамының әлеуметтік бейнесіне үңілсек, рулық тартыстар, ішкі алауыздық, отарлық саясатқа тәуелділік, тұрмыс қиындықтары мен шаруашылық дағдарысы халықтың рухани қуатын әлсіреткені белгілі. Міржақып осы құбылыстарды терең сезініп, ең алдымен рухани тәуелсіздікке жетуді, өзін-өзі құрметтеуді басты мақсат ретінде белгіледі. Оның «Оян, қазақ» — жеке жан айқайы емес, тұтас ұлтты алға жетелейтін жүйелі бағдар. Ақын бұл мотив арқылы халқына саяси еркіндікті ғана емес, ұлттық қадір-қасиетті, рухани беріктікті қайтаруды көздеді.

